
Ես, որ տարին եօթը ոսկի կու տամ փայտի եւ ածուխի համար, երկու 
միլիոն թղթադրամի համար սիրով կը վճարեմ չորս ոսկի, եւ այդ 
քանակութեամբ թղթադրամով տարի մը թէ՛ կը տաքնամ, թէ կերա-
կուրներս կեփեմ եւ թէ լաթերս լուանալ կու տամ։ Ուրիշներն ալ ծախու 
կ'առնեն ինձի պէս, եւ կառավարութիւնն ալ շահ մը կգոյացնէ։ 

Փառք Նախախնամութեան, թղթադրամներն այնչափ առատ են, որ 
քսան տարի կրնան գոհ ընել Պօլսոյ ժողովուրդը…։ 

Մեծ անիրաւութի՜ւն մը… 

Սիկիլիոյ Քաթանա քաղաքին օսմանեան դեր‐հիւպատոսն տեղւոյն 
դատական իշխանութեան կողմէ բանտարկուած է։ 

Ինչո՞ւ։ 

Վասն զի այս դեր□հիւպատոսն մասնակցած է գողութեան մը, որ 
ասկից առաջ տեղի ունեցաւ Հռոմի ազգային բանքայի մէջ։ 

Մեր պաշտօնեաները շատ սրդողած են այս բանտարկութեան դէմ, 
եւ կզրուցուի թէ այս օրերս բողոք մը պատրաստելու վրայ են, հարցնելու 
համար, թէ օտար կառավարութիւն մը ի՞նչ իրաւունքով կը պատժէ 
օսմանեան կառավարութեան պաշտօնեաներուն մէկ հնաւանդ սովո-
րութիւնը։ 

Մենք ալ կձայնակցինք իրենց եւ կը պօռանք. 

Կրօնքի եւ սովորութեան ազատութիւն…։ 

** 

Քաղաքական պարտամուրհակ մը… 

Օսմանեան բարեխնամ կառավարութիւնն հետեւեալը ստորագրեց 
այսօր. 

«Ստորագրեալս թուականէս քսանը մէկ օր ետքը պարտաւոր եմ 
ներկայս բերողին վճարել Տուլչինեօն, որ Գարատաղի պիտի յանձնուի»։ 

–Եթէ չվճարէ՞։ 

–Վեց տէրութիւններն պիտի տան եւ մեր տէրութեան հաշւոյն պիտի 
անցունեն։ 

Արդ, Գարատաղի խնդիրն լուծուած է… թուղթի վրայ։ 

